Сергей Гапликов видзӧдліс сійӧ керкаяссӧ, кутшӧмъясӧс стрӧитӧны Сыктывкарын аварийнӧй оланінысь гражданаӧс выльлаӧ овмӧдан уджтас серти

Коми Республикаса юрнуӧдысь ветліс Кочпон-Чит местаын да Ярославскӧй улича вылын стрӧитчан площадкаяс вылӧ.

Кыдзи эскӧдіс пӧрадчик-компанияса директор, Ярославскӧй улича вылын кык керкасӧ сдайтасны ас кадӧ — 2015 вося вӧльгым тӧлысь 25 лун кежлӧ. Талун кежлӧ дасьлуныс — 65-70%. Керка стен лэптӧм серти унджык уджсӧ вӧчӧма нин. Кыдзи судта лоӧ дась, шонтӧны джоджъяс, лӧсьӧдӧны сетьяс, сувтӧдалӧны перегородкаяс да найӧс штукатуритӧны. Стрӧитчан материалъяссӧ, кутшӧмъяс колӧны уджъяссӧ помӧдз войӧдӧм вылӧ, ньӧбӧма.

«Кадысь энӧ кольччӧй. Сетінныд кӧ кыв сдайтны вӧльгым тӧлысь 25 лунӧдз — кывтӧ кутӧй, лоӧй веськыдӧсь. Да, гӧгӧрвоа, эмӧсь кутшӧмсюрӧ сьӧкыдторъяс, но йӧзыслы колӧ тӧдны, мый найӧ, коді вермас венны сьӧкыдлунсӧ да збыльмӧдас ассьыс кӧсйысьӧмъяссӧ ас кадӧ, вермас водзӧ вылӧ надейтчыны бур удж вылӧ», - пасйис Сергей Гапликов.

Кочпон-Чит микрорайонын серпасыс сьӧкыд. 2015 воын арталісны овмӧдны 194 семья ӧнія стрӧитан квайт керкаӧ. Сыктывкарса администрациялӧн юӧртӧм серти, ӧткымын йӧз оз кӧсйыны сэні овмӧдчыны, подуласьӧны сы вылӧ, мый сетан патераясыс ичӧтӧсь да стрӧитысьяслӧн эмӧсь тырмытӧмторъяс.

Республикаса Юралысьлысь могъяс недыр олӧмӧ пӧртысь сідзжӧ тшӧктіс заводитны уджавны быд морткӧд торйӧн.

«Татшӧм омӧль лоӧмторсӧ тӧд вылӧ босьтӧмӧн, мый артмис татшӧмторйыс тайӧ юалӧмсӧ решитігӧн, мый нормальнӧй оланін сетан кадколаст нюжалӧ, мый эмӧсь мытшӧдъяс да тырмытӧмторъяс вӧзйӧм патераясын, позьӧ и колӧ гӧгӧрвоны сійӧ йӧзлысь сьӧлӧмкылӧмъяссӧ, кодъяс олӧны талун аварийнӧй керкаясын. Тані шыбласьны оз позь — уджалӧй быдӧнкӧд торйӧн: сёрнитӧй, пырӧдчӧй сьӧкыдлунас, отсалӧй решитны содтӧд юалӧмъяс. Власьт служитӧ войтырлы, а оз мӧдарӧ», - тӧдчӧдіс видзӧдлассӧ С.Гапликов.
